
پێشه‌کی:- 

یه‌کێک له‌و وڵاتانه‌ی که‌ له‌گه‌ڵ پرۆسه‌ی ئازادکردنی عێراق و ڕژێمی به‌عس توشی په‌شۆکی بوو واقی ورما تورکیا بوو. تاکو ئێستا هاوسه‌نگیه‌کی ڕێکوپێک و ئاکتۆره‌ سیاسیه‌کیان له‌ دوای ڕوخانی ڕژێمی سه‌ددامدا دیار و جێگیر نین. هه‌ربۆیه‌شه‌ شان به‌شانی کێشه‌چاره‌سه‌رنه‌کراوه‌کانی عێراق، کێشه‌کانی نێوان ئیسرائیل-حه‌ماس، حیزب الله‌ و لوبنان، په‌یوه‌ندی ئه‌مریکا و ئێران-سوریا و کێشه‌ی کورد، به‌گشتی قه‌یرانه‌کانی ڕۆژهه‌ڵاتی ناوه‌ڕاست درێژه‌یان هه‌یه‌. تورکیا هه‌ر له‌ دوای ڕوخانی ئیمپراتۆریای عوسمانیه‌وه‌ و دامه‌زراندنی کۆماری تورکیا له‌ لایه‌ن که‌مال ئه‌تاتورکه‌وه‌ له‌ چاره‌گه‌ی سه‌ده‌ی بیسته‌مدا، له‌ لایه‌ک خۆی وه‌ک زوڵملێکراو ده‌بینێ له‌به‌رانبه‌ر له‌ده‌ستدانی ده‌سته‌ڵاتی ئیپراتۆریای عوسمانی که‌ له‌ قه‌فقاسیا تا سنوری ئیسپانیا درێژه‌ی هه‌بوو، له‌ لایه‌کی دیکه‌ به‌رده‌وام کێشه‌ی له‌گه‌ڵ وڵاتانی دراوسێی وه‌ک ئێران، عێراق، سوریا و یۆنان هه‌بوه‌. زۆربه‌ری جار به‌ته‌نیا ئه‌و خاڵه‌ی که‌ تورکیا توانیویه‌تی له‌گه‌ڵ دراوسێکانیدا کۆببێته‌وه‌ کێشه‌ی کورد بوه‌ که‌ ئه‌وان پێی ئه‌ڵێن کێشه‌ی "ئاسایش".
بڕیاری ئه‌مریکاو هاوپه‌یمانانی بۆ ڕوخاندنی ڕژێمی سه‌ددام تورکیای خسته‌ ناو دوودڵیه‌کی گه‌وره‌ که‌ به‌شداری ئه‌و شه‌ڕه‌ ببێت یان نا؟ ئه‌وه‌ی تورکیا گومانی لێده‌کرد، سه‌رکه‌وتن و ژێرکه‌وتن نه‌بوو به‌ڵکو ترسێک بوو له‌ تێکچونی ئه‌و قه‌واره‌ کۆنه‌ی که‌ سیسته‌می ڕۆژهه‌ڵاتی ناوه‌ڕستی پێکهێنابو، هه‌ر ئه‌وه‌ش بوو وای له‌ حکومه‌تی ئه‌وساکه و ‌ ساوای پارتی دادوگه‌شه‌پێدان کرد به‌بێ سڵه‌مینه‌وه‌ بڕیاری به‌شداری نه‌کردن له‌و شه‌ڕه‌ بدات و له‌گه‌ڵ ئه‌وه‌شدا ڕێگا نه‌دات هێزه‌کانی هاوپه‌یمانان خاکی وڵاته‌که‌ی به‌کاربێنن بۆ لێدان له‌ ئامانجه‌ سه‌ربازیه‌کانیان له‌ناو خاکی عێراقدا. له‌ نێوان ساڵانی 2003-2007 دا به‌رده‌وام کێشه‌و ناکۆکی له‌نێوان ئه‌نکه‌ره‌-واشینگتۆن و به‌غدادا به‌رده‌وام بوو، تورکیا له‌ژێر ناوی له‌ناوبردن و سنوردارکردنی چالاکیه‌کانی پکک له‌ ناو خاکی عێراقدا به‌رده‌وام گوشاری بۆ ئه‌مریکا ده‌برد، له‌ ژێره‌وه‌ش جگه‌ له‌ ئه‌مریکا به‌رده‌وام حکومه‌تی ئه‌نکه‌ره‌ له‌گه‌ڵ لایه‌نه‌کانی دیکه‌دا له‌ دانوستاندن دابو و نیگه‌رانی خۆی له‌مه‌ر قه‌واره‌ی داهاتوی عێراق و کاریگه‌ری کورده‌کان ده‌خسته‌ ڕۆژه‌ڤی سه‌ره‌کی کۆبونه‌وه‌کان.
زۆر له‌ شڕۆڤه‌کارانی تورکیا قه‌یرانه‌کانی ئه‌و دوواییانه‌ی سیاسه‌تی ئه‌مریکا له‌ عێراقدا وه‌ک شانسێک که‌ تورکیا سه‌رله‌نوێ بژێنێته‌وه‌ لێکده‌ده‌نه‌وه‌، چونکه‌ ئه‌وان له‌ دوای ساڵی 2003 سه‌رجه‌م پێشکه‌وتنه‌کانی وه‌ک (وه‌رگرتنی پۆسته‌ سیادیه‌کانی ده‌وڵه‌ت له‌ لایه‌ن کورده‌کان، به‌شداری ئاکتیڤی کوردان له‌ ده‌سته‌ڵاتی عێراقدا، داننان به‌ قه‌واره‌ی هه‌رێمی کوردستان له‌ لایه‌ن ئه‌مریکا و عێراق، به‌ڕۆژه‌ڤبونی هه‌رێمی فێدراڵی کوردان و گه‌ڕاندنه‌وه‌ی شاری که‌رکوک که‌ به‌شاری زێڕ ده‌ناسرێ بۆ سه‌ر هه‌رێمی کوردستان) یان وه‌ک مه‌رگی خه‌ونی ئه‌نکه‌ره‌ لێکده‌دایه‌وه‌. له‌ لایه‌کی دیکه‌ش هه‌ستیان به‌وه‌ ده‌کرد که‌ ئه‌مریکا‌ ڕێگا نادات ئه‌وان به‌ ئاشکرا ده‌ست له‌ کاروباری عێراقدا وه‌ربده‌ن و ئه‌وه‌یان وه‌ک سزایه‌ک بۆخۆیان ده‌بینی. 
دوای ساڵی 2007 ڕه‌وشی عێراق و سیاسه‌تی ئه‌مریکا تاڕاده‌یه‌ک گۆڕا. زۆرله‌ شڕۆڤه‌کارانی سیاسه‌تدا پێیان وایه‌ ئه‌و گۆڕانه‌ی سیاسه‌تی ئه‌مریکا له‌به‌رانبه‌ر وڵاتانی دراوسێ،له‌وه‌وه‌ سه‌رچاوه‌ ده‌گرێ که‌ ئه‌مریکا له‌ پڕۆژه‌ی ڕۆژهه‌ڵاتی ناوه‌ڕاستی گه‌وره‌دا شکستی هێنا‌، بۆیه‌ ده‌یهه‌وێ ئه‌و گومانانه‌ی که‌ دوای ساڵی 2003 و له‌گه‌ڵ ڕوخانی ڕژێمی عێراقدا له‌ لایه‌ن وڵاتانی جیرانی عێراقدا ده‌ستی پێکرد بڕه‌وێنێته‌وه‌ و له‌ جیاتی ئه‌و پڕۆژه‌یه‌ که‌ ئێستا ئیمکانی جێبه‌جێکردنی لاوازه‌ بلوکێک له‌ دژی ئێران له‌ ناوچه‌که‌دا سازبکات، بۆ دروستکردنی ئه‌و بلوکه‌ تورکیا کاندیدی یه‌که‌مه‌، چونکه‌ تورکیا دراوسێی ئێران و سوریایه‌، تورکیا به‌هێزترین وڵاته‌ له‌ بواری سه‌ربازی له‌ ناوچه‌که‌دا، هه‌روه‌ها حکومه‌تی ئێستای تورکیا پارتێکی ئیسلامی میانڕۆی نزیک ڕۆژئاوایه‌. ئه‌زموونی ئه‌مریکادا له‌ عێراق  نیشانی ده‌دا که‌ سه‌رانی واشینگتۆن گه‌یشتونه‌ته‌ ئه‌و ڕاستیه‌ و ناتوانن به‌ته‌نیا هه‌موو ئه‌نجامێک به‌ده‌ست بخه‌ن، ئه‌وه‌ سه‌رباری قه‌یرانه‌کانی ناوخۆی عێراق که‌ وه‌کو پێویست چاره‌سه‌رنه‌کراون و ئه‌گه‌ر له‌ جارانیش باشتربێ تا ئێستا ئارامی ته‌واو به‌رقه‌رار نه‌بوه‌و حکومه‌ت و ده‌وڵه‌تی عێراق جێگیر نه‌بوه‌. ئه‌وه‌ی ده‌بیندرێ زۆربه‌ی زۆری لایه‌نه‌کان گه‌یشتونه‌ته‌ ئه‌و حه‌قیقه‌ته‌ی که‌ کاریان به‌یه‌که‌وه‌ هه‌یه‌و ده‌بێ له‌سه‌ر هه‌ندێک شت ڕێکبکه‌ون و ته‌نازول بۆ یه‌کتری بکه‌ن. له‌ دوای ساڵی 2003 وه‌ به‌رده‌وام لایه‌نی ئه‌مریکا-کورد تاڕاده‌یه‌ک به‌ڕه‌قی وه‌ڵامی داخوازیه‌کانی تورکیایان ده‌دایه‌وه‌، تورکیاش به‌هه‌مان شێوه‌. تورکیا داوای له‌ کوردی باشور ده‌کرد تاکو هاوکاریان بکه‌ن له‌ ده‌رکردن و له‌ناوبردنی "پکک" له‌سه‌رخاکه‌که‌یان، سه‌رانی هه‌رێم داوایان له‌ تورکیا ده‌کرد دان به‌ قه‌واره‌ی هه‌رێمی کوردستاندا بنێن و ده‌ست له‌ کاروباری ناوخۆی وڵاته‌که‌یان وه‌رنه‌ده‌ن. هه‌رچی ئه‌مریکاش بوو، به‌رده‌وام ناڕازیبونی خۆی له‌به‌رانبه‌ر په‌یوه‌ندیه‌کانی تورکیا له‌گه‌ڵ ئێران-سوریا نیشان ده‌داو ده‌یویست قه‌واره‌ی کوردی له‌ باشوری کوردستان وه‌ک کارتێکی هه‌ره‌شه‌ دژ به‌ تورکیا به‌کاربێنێ. ئێران و ئه‌مریکا ماوه‌یه‌کی درێژه‌ له‌سه‌ر تورکیا شه‌ڕیانه‌و هه‌رکه‌س ده‌یه‌وێ تورکیا بۆ لای خۆی ڕاکێشێ، ئێران له‌ڕێگای هاوکاری کردنی تورکیا دژ به‌ پکک ئه‌نکه‌ره‌ بۆلای خۆی ڕاده‌کێشێت و ئه‌مریکاش چه‌ندین کارتی گه‌وره‌تری له‌ پکک پێیه‌ ده‌یهه‌وێ تورکیا بترسێنێ. وادیاره‌ دورکه‌وتنه‌وه‌ی تورکیا له‌ ئه‌مریکا شتێکی نامومکینه‌‌، به‌ڵام تورکیا به‌خۆنزیکردنه‌وه‌ی له‌ ئێراندا ده‌یه‌وێ ئه‌مریکا ناچاری ته‌نازولاتی زیاتر بکات به‌تایبتی له‌ مه‌سه‌له‌ی سیاسه‌تی واشینگتۆن ده‌رهه‌ق به‌کورد. له‌ لایه‌کی دیکه‌شه‌وه‌ پکک به‌رده‌وام سودی له‌ ئاڵۆزی په‌یوه‌ندی نێوان کورد-ئه‌مریکا و تورکیا وه‌رده‌گرت و له‌ژێر ناوی سیاسه‌تی نه‌ته‌وه‌یی هه‌وڵی قوڵکردنی ئاڵۆزیه‌کانی ده‌دا، به‌ڵام ئه‌وه‌ی بۆ کوردی باشور و ئه‌مریکا گرینگه‌ ئه‌وه‌یه‌ چۆن تورکیا به‌ئاراسته‌ی خۆیاندا ڕازی بکه‌ن و بتوانن په‌یوه‌ندیه‌کانیان خۆشبکه‌ن. ئه‌مریکا پێویستی به‌ تورکیایه‌ هه‌روه‌کو له‌ سه‌ره‌وه‌شدا باسمان کرد، هه‌رێمی کوردستانیش به‌هۆی هه‌ڵکه‌وتی شوێنگه‌ جیۆگرافیه‌که‌ی و نه‌بوونی پلان و پرۆژه‌یه‌ک که‌ بتوانێ خۆی خۆی بژێنێ و وێرانبونی که‌رتی کشتوکاڵ، نه‌بوونی به‌رهه‌می پیشه‌سازی به‌رده‌وام پێویستی به‌تورکیا بوه‌ و ناتوانێ په‌یوه‌ندیه‌کانی له‌گه‌ڵ ئه‌و بوه‌ستێنێ.
کۆتایی ساڵی 2007 بوه‌ ساڵی وه‌رچارخان له‌ په‌یوه‌ندیه‌کانی کورد-ئه‌مریکاو تورکیا. ئه‌مریکا به‌ناچاری گڵۆپی سه‌وزی بۆ تورکیا هه‌ڵکرد تاکو بتوانێ سه‌روه‌ری خاکی عێراق پێشێل بکات و هێرشبکاته‌ سه‌ر ئه‌و ناوچانه‌ی که‌ مۆڵگه‌کانی پکک ه‌ی لێیه‌، ئه‌گه‌رچی کورده‌کان ئه‌وه‌یان پێخۆشنه‌بوو به‌ڵام هیچ ده‌سته‌ڵاتێکیشیان نه‌بوو بۆ ڕوبه‌ڕوبونه‌وه‌ی ئه‌و یه‌که‌، چونکه‌ هه‌ر ڕوبه‌ڕوبونه‌وه‌یه‌ک له‌گه‌ڵ تورکیا و ئێراندا هیچ نه‌بێ ده‌بێته‌ هۆی وه‌ستاندنی ئه‌و ده‌روازانه‌ی که‌ ڕۆژانه‌ پێداویستیه‌کانی خه‌ڵکی تێدا دێته‌ ژورێ، ئه‌مریکاش به‌مه‌رجێک ئه‌و مۆله‌ته‌ی به‌تورکیا دا تاکو شته‌که‌ له‌ژێر کۆنتڕۆڵی ئه‌واندا بێت و شارو ناوچه‌کانی ژێر ده‌سته‌ڵاتی حکومه‌تی هه‌رێم نه‌گرێته‌وه‌. ئێستاکه‌ش ئه‌مریکا به‌دوای دۆزینه‌وه‌ی ڕێگایه‌که‌ بۆ ئه‌وه‌ی هه‌رێم و تورکیا له‌یه‌کتر نزیک بکاته‌وه‌. 
له‌گه‌ڵ سه‌ردانی سه‌رۆک کۆماری عێراق جه‌لال تاڵه‌بانی بۆ تورکیا له‌ سه‌ره‌تای ساڵی 2008 دا ڕێگاخۆشبوو بۆ ئه‌وه‌ی تورکیا هه‌نگاو به‌هه‌نگاو له‌گه‌ڵ هه‌رێمی کوردستان بکه‌وێته‌ دیالۆگه‌وه. نابێ وابزانین ئه‌و ناکۆکیانه‌ به‌ته‌نیا په‌یوه‌ندیان به‌ مه‌سه‌له‌ی ئاسایشه‌وه‌ هه‌بێ، به‌ڵکو ئه‌مه‌ شه‌ڕێکه‌ له‌ دواییدا چاره‌نوسی کوردان له‌ ناوچه‌که‌دا دیاری ده‌کات، واته‌ مه‌سه‌له‌که‌ ئه‌وه‌نده‌ ئاسان نیه‌ کوردان به‌ته‌نیا به‌ سیاسه‌تی ڕۆژانه‌ خۆیان له‌و ڕه‌وشه‌دا ڕزگار بکه‌ن چونکه‌ ئه‌و کێشه‌یه‌ ئه‌گه‌ر به‌ دیالۆگیش هه‌وڵی چاره‌سه‌ری بۆ بدرێ زۆر ڕحه‌ت، ئاسان و کورتخایه‌ن نیه‌. ئه‌وه‌ی من به‌دیمکردبێ تورکه‌کان ستراتیژی خۆیان له‌ سه‌ر بنه‌مایه‌ک بنیاد ناوه‌ که‌ دیالۆگ له‌گه‌ڵ کورد دا به‌مه‌رج بکه‌ن، واته‌ به‌جارێک دان به‌ حکومه‌تی هه‌رێمدا نه‌نێن به‌ڵکو هه‌نگاو به‌هه‌نگاو و له‌به‌رانبه‌ر هه‌ر هه‌نگاوێکیش مه‌رجی خۆیان هه‌بێ، سیاسه‌تی ئه‌وان له‌و بواره‌یه‌وه‌ به‌و شیوه‌یه‌ به‌رده‌وام ده‌بێ که‌ دان به‌ قه‌واره‌یه‌کی کوردیدا بنێن به‌ڵام به‌رده‌وام ده‌ستیان له‌ناو ئه‌و قه‌واره‌یه‌دا هه‌بێ و بتوانن به‌ ئاراسته‌ی خۆیان بیجولێنن، هه‌رچی سیاسه‌تی هه‌رێمه‌ ده‌یهه‌وێ بیانو به‌ تورکیا نه‌دات له‌ژێر ناوێ ئاسایش و پکک ده‌ست له‌ کاروباره‌کاندا وه‌ربدات و به‌رده‌وام بێ له‌ دابینکردنی پێداویستیه‌کانی هه‌رێم له‌ ڕێگای ده‌روازه‌کانی تورکیاوه‌، تا ئه‌و کاته‌ی ده‌توانێ کێشه‌کانی ده‌سته‌ڵات، یاسا و وزه‌ له‌گه‌ڵ حکومه‌تی ناوه‌ندی یه‌کلایی ده‌کاته‌وه‌، به‌ڵام تورکیا زۆر زه‌حمه‌ته‌ به‌مه‌ ڕازی ببێ، ئه‌و ده‌یه‌وێ به‌شداربێ له‌ دیالۆگی نێوان کورد و حکومه‌تی ناوه‌ندی و مه‌سه‌له‌ی داهاتوی قه‌واره‌ی هه‌رێم، چاره‌سه‌رکردنی ئه‌و ناوچانه‌ی ململانێیان له‌سه‌ره‌ و چه‌ندین بابه‌تی دیکه‌ به‌دڵی ئه‌و بن، بۆ ئه‌وه‌ ئێستا هه‌وڵی ڕازیکردنی ئه‌مریکا ده‌دات له‌به‌رانبه‌ر ئه‌و یه‌که‌ش په‌یمانی یارمه‌تی ئه‌مریکا ده‌دات دژ به‌ ئێران. به‌پێی هه‌ندێک چاودێرانی تورکیاش هه‌رێمی کوردستان خوازیاره‌ قه‌ناعه‌ت به‌تورکیا بێنێ که‌ له‌ جیاتی ڕێگاچاره‌ی سه‌ربازی ڕێگاچاره‌ی ئاشتی و سیاسیانه‌ بگرێته‌ به‌رو، هه‌رێم به‌شداربێ له‌ پرۆسه‌ی چاره‌سه‌رکردنی کێشه‌ی پکک له‌گه‌ڵ تورکیا، به‌ڵام ئه‌و داخوازیه‌ی هه‌رێم هه‌م له‌ لایه‌ن پکک وه‌ هه‌م له‌ لایه‌ن تورکیا تاڕاده‌یه‌ک گومانی لێ ده‌کرێ.
تورکیا هه‌وڵ ده‌دات له‌ ڕێگای پلانێکی به‌رفراوانی ئابوری و کولتوریه‌وه‌ کاریگه‌ری خۆی له‌سه‌ر هه‌رێم سازبدات، ئه‌وه‌ بۆچونی گروپێکی تورکیایه‌ که‌ پێیان وایه‌ ئیتر به‌ ئۆپه‌راسیۆنی سه‌ربازی ئه‌نجامی ته‌واو وه‌رناگیرێت و له‌ بواری ئابوری، سه‌ربازی و دیبلۆماسی زیان به‌ تورکیا ده‌گات. به‌ڵام بۆچونێکی دیکه‌ هه‌ر له‌ تورکیا ئه‌وه‌یه‌ که‌ کێشه‌که‌ به‌ته‌نیا کێشه‌ی پکک نیه‌، به‌ڵکو ئه‌وان پێیان وایه‌ نابێ زه‌مینه‌ بۆ دێفاکتۆی کوردی خۆشبکرێ له‌ کوردستانی عێراقدا چونکه‌ ئه‌وه‌ له‌ کۆتاییدا به‌ره‌و کوردستانێکی سه‌ربه‌خۆوه‌ مل ده‌نێ، ئه‌و گروپه‌ که‌ وابیرده‌که‌نه‌وه‌ گه‌وره‌ترین کێشه‌یان ئه‌وه‌یه‌ که‌ له‌ کاتی جێبه‌جێکردنی ئه‌و بۆچونه‌یاندا ئه‌گه‌ری ڕوبه‌ڕوبونه‌وه‌یان له‌گه‌ڵ "ی ن ک" و "پ د ک" له‌ ئارادایه‌، ئه‌وه‌ش ئه‌نجامی نابێت و له‌ لایه‌ن ئه‌مریکاشه‌وه‌ قه‌بوڵ ناکرێ، ئه‌وان به‌دوای مێتۆدێکدا ده‌گه‌ڕێن که‌ ئه‌و سیاسه‌ته‌ جێبه‌جێ بکه‌ن به‌مه‌رجێک په‌یوه‌ندی و هاوکاریان له‌گه‌ڵ هه‌ردوو حیزبی ده‌سته‌ڵاتداردا هه‌بێ، له‌ هه‌موشی گرینگتر ئه‌و باڵه‌ی تورکیا پێیان وایه‌ نابێ چیدیکه‌ به‌ قسه‌کانی سه‌رکرده‌ کورده‌کانی عێراق فریوبخۆن، پێویسته‌ تا ئه‌وکاته‌ی هه‌ردوو حیزب پکک له‌سه‌ر خاکی خۆیان ده‌رئه‌که‌ن ئۆپه‌راسیۆنی سه‌ربازی به‌رده‌وام بێ. باڵێکی دیکه‌ش که‌ باڵی نه‌ژادپه‌رسته‌کانی تورکیان پێیان وایه‌ نابێ هه‌ڕه‌شه‌ی پکک له‌ کورده‌کانی عێراق جیابکرێته‌وه‌، ئه‌وان پێیان وایه‌ پکک چه‌ند هه‌ڕه‌شه‌یه‌ له‌سه‌ر تورکیا هه‌رێمی کوردستانیش که‌ به‌ره‌و ده‌وڵه‌تێکی کوردی ملده‌نێ ئه‌وه‌نده‌ هه‌ره‌شه‌یه‌ ده‌بێ له‌یه‌ک چوارچیوه‌دا مامه‌ڵه‌یان له‌گه‌ڵدا بکرێ و نابێ هیچ په‌یوه‌ندیه‌ک له‌گه‌ڵ کورده‌کانی عێراقدا بکرێ و ده‌بێ له‌ سه‌ر ئاستی نێوده‌وڵه‌تیدا هه‌وڵی ته‌جریدکردن و گۆشه‌گیرکردنیان بدرێ و له‌ جیاتی ئه‌وه‌، ده‌بێ تورکیا کاریگه‌ری خۆی له‌سه‌ر کورده‌کانی تورکیا چڕتر بکاته‌وه. 
ئه‌وه‌ی جێگای سه‌رنجه‌ ئه‌وه‌یه‌ ئه‌و هه‌موو بۆچونه‌ جیاوازانه‌ی گروپه‌کانی تورکیا سه‌رباری ناکۆکیه‌کانیان له‌سه‌ر داهاتوی کورد و عێراق له‌چه‌ند خاڵێکیشدا کۆکن که‌ بریتیه‌ له‌وه‌ی "کارکردن بۆ سازکردنی حکومه‌تێکی ته‌واو ناوه‌ندی به‌هێز له‌ عێراقدا که‌ مه‌ترسیه‌کانی پارچه‌پارچه‌کردنی عێراق له‌ناوبه‌رێ، ده‌بێ له‌سه‌ر ئاستی ئه‌مریکاو وڵاتانی جیرانی عێراقدا کاربکرێ بۆ ئه‌وه‌ی هه‌موویان هاوکاری یه‌کتر بکه‌ن بۆ چه‌سپاندنی عێراقێکی ناوه‌ندی به‌هێز و زه‌مینه‌ی پارچه‌پارچه‌کردنی ئه‌و وڵاته‌ له‌ ئارادا نه‌مێنێت و ئه‌گه‌ر هاتو کورده‌کانیش هاوکاریان نه‌کرد دژ به‌ پکک ئه‌وا له‌ بواری ئابوری، سیاسی و دیبلۆماسیه‌وه‌ له‌لایه‌ن تورکیاو ئه‌و وڵاتانه‌دا سزابدرێن".
لێره‌دا بۆچونی یه‌که‌م سه‌باره‌ت به‌ تورکیا زیاتر واقیعیه‌و له‌ سه‌رئاستی نێوده‌وڵه‌تی و له‌لایه‌ن ئه‌مریکاشه‌وه‌ پشتگیری لێ ده‌کرێ. ماوه‌یه‌که‌ ئه‌مریکا ده‌یه‌وێ تورکیا به‌وه‌ ڕازیبکات که‌ ئۆپه‌راسیۆنی سه‌ربازی یه‌کلایه‌نه‌‌ ئه‌نجامی نابێت و له‌سه‌ر ئه‌و بنه‌مایه‌ نه‌سیحه‌تی ئه‌نکه‌ره‌ ده‌کات تاکو له‌گه‌ڵ حکومه‌تی عێراق و هه‌رێم بکه‌وێته‌ په‌یوه‌ندی و هاوکارییه‌وه‌. 

به‌پێی بۆچونی زۆربه‌ی زۆری سیاسه‌تمه‌داره‌ تورکه‌کان، به‌ موخاتب وه‌رگرتنی ئه‌مریکا بۆ چاره‌سه‌رکردنی کێشه‌ی کورد به‌پێی داخوازیه‌کانی تورکیا له‌ پلانی یه‌که‌مه‌وه‌ دێت، ئینجا حکومه‌تی عێراق، هه‌رێم و وڵاتانی دراوسێ. به‌پێی ئه‌وه‌ ئه‌وان پێیان وایه‌ ده‌بێ تورکیا چ له‌بواری سه‌ربازیدا چ له‌ بواری دیبلۆماسیدا به‌رده‌وام بێ له‌سه‌ر ئه‌و هاوکاریکردنه‌ له‌گه‌ڵ وڵاته‌ یه‌کگرتوه‌کانی ئه‌مریکا. ئه‌و یاداشتی لێکتێگه‌یشتنه‌ش که‌له کاتی سه‌ردانی سه‌رۆک وه‌زیرانی تورکیا"ڕه‌جه‌ب ته‌یب ئه‌ردۆغان" بۆ واشینگتۆن له‌ 5ی مانگی نۆڤێمبه‌ری 2007 دا مۆرکرا، به‌پێی ئه‌وه‌ ده‌بێ تورکیا به‌رده‌وام به‌ڕه‌زامه‌ندی ئه‌مریکا بجولێته‌وه‌و، له‌گه‌ڵ "ی ن ک" و "پ د ک" بکه‌وێته‌ ناو په‌یوه‌ندی و هاوکاریه‌وه‌، له‌به‌رانبه‌ر ئه‌وه‌شدا ئه‌مریکا هاوکاری ئیستیخباراتی به‌ تورکیا ده‌دات دژ به‌ پکک. به‌م شیوه‌یه‌ ئه‌مریکا ده‌توانێ په‌یوه‌ندیه‌کانی هه‌رێم و تورکیا بخاته‌ ژێر کۆنتڕۆڵی خۆیه‌وه‌. ئه‌و هاوکاریه‌ی ئه‌مریکاو تورکیا گومانی تێدانیه‌، له‌و ماوه‌یه‌دا به‌رده‌وام ده‌بێ، ئه‌وه‌ی دیارنیه‌، چۆنیه‌تی هاوکاریکردنی تورکیا و هه‌رێمه‌، ئایا له‌سه‌ر مه‌سه‌له‌ چاره‌نوسسازه‌کاندا ڕێکده‌که‌ون یان نا؟ دیارنیه‌. چونکه‌ تورکیا پێشمه‌رجێکی ئه‌وه‌یه‌ که‌ هه‌رێم پکک بخاته‌ ناو لیستی تێرۆره‌وه‌ له‌ بواره‌کانی سیاسی، ئابوری و سه‌ربازی هه‌نگاوی کرداری بنێ، هه‌رچه‌نده‌ به‌ڕای من له‌پشت ئه‌و داوایه‌ی تورکیا به‌ته‌نیا له‌ناوبردنی پکک نیه‌ به‌ڵکو تورکیا ده‌یه‌وێ له‌ ژێرناوی پکک گوشار بۆ کورد بێنێ تاکو واز له‌ به‌شێک له‌ده‌ستکه‌وته‌کانی بێنێ. داواکاری کورده‌کانیش ئه‌وه‌یه‌‌ تورکیا دان به‌ قه‌واره‌ی هه‌رێمدا بنێ و ده‌ست له‌کاروباری ناوخۆ وه‌رنه‌دات. له‌ داهاتودا دیارده‌بێ که‌ تا چه‌ند و چۆن ڕێکده‌که‌ون یان نا؟. 
هه‌ڵوێسته‌ گشتیه‌کانی ئه‌مریکا 

له‌ سه‌ره‌وه‌ش تاڕاده‌یه‌ک باسمان کرد، ئه‌مریکا به‌رده‌وام ده‌بێ له‌ هه‌ڵوێست، سیاسه‌ت و هاوکاری له‌گه‌ڵ هه‌رێم و به‌هه‌مان شێوه‌ش له‌گه‌ڵ تورکیا. ئه‌گه‌ر بمانهه‌وێ چه‌ند ئه‌نجامێک له‌ ڕاپۆرت و لێدوانه‌کانی کاربه‌ده‌ستانی واشینگتۆنه‌وه‌ وه‌رگرین به‌و ئه‌نجامانه‌ی خواره‌وه‌ ده‌گه‌ین:-
-به‌مه‌به‌ستی چاره‌سه‌رکردنی کێشه‌ی پکک ئه‌مریکا زیاتر هانی تورکیا ده‌دات تاکو له‌ بواره‌کانی دێمۆکراتیزه‌کردن و پرۆژه‌و ریفۆرمی ئابوری له‌ کوردستانی تورکیا هه‌نگاو بنێ و ئه‌گه‌ر پێویست بکات یاسای لێبوردن بۆ شه‌رڤانانی پکک ده‌ربخات.

-واشینگتۆن پێی باشه‌ هاوکاریه‌کی ته‌واو پته‌وو به‌هێز له‌نیوان تورکیاو کورده‌کانی عێراقدا هه‌بێ و په‌یوه‌ندی ئابوری و دیبلۆماسی خۆشبکات و گوشار له‌سه‌ر کوردانی عێراق که‌مبکاته‌وه‌. 

ئامانجی ئه‌مریکا له‌و دوو خاڵه‌دا به‌ته‌نیا ئه‌وه‌یه‌ ئه‌و ماوه‌یه‌ هاوسه‌نگیه‌ک له‌ نیوان کورد و تورکیا دروست بکات و که‌سیان له‌ده‌ست نه‌دات و نه‌تۆرێنێ. کورده‌کان ئێستاکه‌ش گه‌وره‌ترین هاوکاری ئه‌مریکان له‌ عێراق، بۆ ئه‌وه‌ی ئه‌مریکا له‌ سیاسه‌تی ئارامکردنه‌وه‌ی عێراقدا سه‌رکه‌وتو بێ پێویستی به‌ کوردان ده‌بێ، به‌ڵام نابێ خۆشمان فریوبده‌ین و ئه‌وه‌ له‌ یاد بکه‌ین که‌ به‌هێزبوونی کوردان به‌شیوه‌یه‌کی سنوردار له‌ عێراق و هه‌ر شوێنێکی دیکه‌ له‌ به‌رژه‌وه‌ندی ئه‌مریکادا نیه‌ چونکه‌ ئارامی ناوچه‌که‌ ئه‌شێوێنێ. 
له‌ هه‌مان کاتدا تورکیا چ له‌ لایه‌نی ناتۆوه‌ چ له‌ سه‌رئاستی ناوچه‌که‌دا گرینگترین هاوپه‌یمانی ئه‌مریکایه‌، ئه‌گه‌ر سه‌ردانی وه‌زیری به‌رگری ئه‌مریکا "ڕۆبێرت گاتیس" و جێگری سه‌رۆکی ئه‌مریکا "دیک چینی" بۆ تورکیا به‌بیرخۆمان بێنینه‌وه‌ و سه‌رنجی ورد بده‌ینه‌ سه‌ر لێدوانه‌کانیان ئه‌وا نابێ گرنگی تورکیا بۆ واشینگتۆن بچوکبکه‌ینه‌وه‌. ئه‌وه‌ی سه‌رنجی ڕاکێشام له‌و بابه‌ته‌دا ئه‌و پرسیاره‌بوو ئایا بۆ له‌ماوه‌ی ئه‌و چوار-پێنج ساڵه‌دا ئه‌مریکا هه‌وڵێکی وا جدی نه‌دا بۆ هاوسه‌نگکردنی په‌یوه‌ندیه‌کانی کوردو تورک؟ له‌ وه‌ڵامدا به‌ پێویستی ئه‌زانم له‌ چه‌ند خاڵێکدا هۆکاره‌کانی ڕونبکه‌مه‌وه‌:

1- سه‌رنه‌که‌وتنی ئه‌مریکا له‌ پڕۆژه‌ی ڕۆژهه‌ڵاتی ناوه‌ڕاست که‌ دوای ڕوخاندنی ڕژێمی تاڵیبان له‌ ئه‌ڤغانستان و سه‌ددام له‌ عێراقدا نه‌خشه‌ی بۆ ده‌کێشا،‌ وایکرد ئه‌مریکا جارێکی دیکه‌ کاری به‌تورکیا بێته‌وه‌و له‌ جیاتی تێکدانی قه‌واره‌ی کۆنی ڕۆژهه‌ڵات بتوانێ گۆڕانکاریه‌کی که‌م به‌ که‌مترین زیان ئه‌نجام بدات. چونکه‌ سوربونی ئه‌مریکا له‌سه‌ر پڕۆژه‌ی ڕۆژهه‌ڵاتی ناوه‌ڕاستی، واتای تێکدانی ستاتۆی کۆنی ئه‌و ناوچه‌یه دێ، تێکدانی ستاتیۆی کۆنی ئه‌و ناوچه‌یه‌ جگه‌ له‌وه‌ی کارێکی سه‌خته‌ و مه‌ترسی بۆ ئه‌مریکا هه‌یه‌، له‌ هه‌مان کاتدا تورکیاو ئێران و سوریا زیاتر له‌ یه‌ک نزیک ده‌کاته‌وه‌، بۆ ئه‌وه‌ ئه‌مریکا جارێکی دیکه‌ له‌گه‌ڵ تورکیا سازشی کرده‌وه‌.
2- ئه‌مریکیه‌کان گومانی ئه‌وه‌یان هه‌یه‌ که‌ به‌هێزبوونی کوردان له‌ عێراقدا و گه‌ڕانه‌وه‌ی که‌رکوک به‌شیوه‌یه‌کی حه‌تمی بۆ سه‌ر ئیداره‌ی هه‌رێمی کوردستان و په‌سه‌ندکردنی یاسای نه‌وت له‌ به‌رژه‌وه‌ندی کوردان، جگه‌ له‌وه‌ی شیعه‌و سوننه‌کانی عێراق ناڕحه‌ت ده‌کات وڵاتانی ناوچه‌که‌ش ده‌ترسێنێ و ئه‌گه‌ری به‌رزبونه‌وه‌ی نائارامی له‌ناوچه‌که‌دا به‌رز ده‌کاته‌وه‌، ئه‌وه‌ش ئه‌مریکا ته‌نگاو ده‌کات.

3-تا دێت ئه‌مریکا له‌ بواری ماددی و مه‌عنه‌ویه‌وه‌ له‌ ئه‌ڤغانستاندا توشی کێشه‌ ده‌بێت بۆ ئه‌وه‌ی ئه‌و ده‌ستکه‌وتانه‌ی له‌ ئه‌ڤغانستاندا به‌دی هاتون بپارێزرێن، پێویستی به‌ سه‌ربازی وڵاتانی نزیک و هاوپه‌یمانی خۆی هه‌یه‌، تورکیاش له‌ ناوچه‌که‌دا یه‌که‌مین کاندیده‌ بۆ ئه‌و یه‌که‌، له‌به‌رانبه‌ر ئه‌وه‌دا ئه‌مریکا هاوکاری تورکیا ده‌کات دژ به‌ پکک، به‌ڵام تورکه‌کان گومانیان له‌وه‌ هه‌یه‌ که‌ ئایا ئه‌و هاوکاریه‌ی ئه‌مریکا دژ به‌ پکک تا چه‌ند و تا چ سنورێک به‌رده‌وام ده‌بێ.
هه‌ڵوێستو چاوه‌ڕوانیه‌کانی هه‌رێمی کورستان
کۆتایی ساڵی 2007 بۆ کوردان تاوه‌کو ئێستا سه‌ختترین قۆناغه‌ له‌دوای ڕوخانی ڕژێمی سه‌ددامدا. هه‌رێم له‌به‌رانبه‌ر ئه‌و ڕه‌وشه‌ی دوایی به‌تایبه‌تی گۆڕانی سیاسه‌تی ئه‌مریکا له‌ ناوچه‌که‌دا زۆر به‌ گومانه‌، گومانه‌کانیش ئه‌وه‌ن که‌ ئایا ئه‌و گۆڕانکارییانه‌ی دوایی له‌ سیاسه‌تی ئه‌مریکادا داهاتوی هه‌رێم به‌ره‌و کوێ ده‌با؟ ئایا کوردان تاچه‌ند ده‌توانن له‌و که‌شوهه‌وا ئاڵۆزه‌دا ده‌ستکه‌وته‌کانیان بپارێزن؟ تا چه‌ند ئه‌گه‌ری له‌ده‌ستدانی ئه‌و ده‌ستکه‌وتانه‌ له‌ ئارادایه‌؟. گومانی سه‌رانی هه‌رێم له‌و خاڵه‌وه‌ ده‌ستی پێکرد که‌ تورکیا و ئه‌مریکا له‌ دواییدا ڕێککه‌وتن و له‌ژێر ناوی له‌ناوبردنی پکک بۆ جاری یه‌که‌م دوای ڕوخانی ڕژێمی سه‌ددام ئه‌مریکا ڕێگای به‌تورکیادا سه‌روه‌ری خاکی هه‌رێم ببه‌زێنێ. ئه‌گه‌رچی ئۆپه‌راسیۆنی ئه‌وساڵ زستان که‌ تورکیا له‌ باشوری کوردستاندا ئه‌نجامیدا کورتخایه‌نبوو، به‌ڵام ئه‌وکاته‌ سه‌رجه‌م لایه‌نه‌کانی عێراق هه‌ڵوێستیان نه‌بوو و ئه‌وانه‌ی که‌ هه‌ڵویستیان هه‌بوو لاوازبوون، وڵاتانی دراوسێ و ته‌نانه‌ت ئێرانیش بی ده‌نگبو، هه‌روه‌ها تاکو ئێستاکه‌ش فڕۆکه‌کانی تورکیا که‌ی بیانه‌وێ سنوری ئاسمانی وڵات ده‌به‌زێنن و چیاوچۆڵه‌کان بۆمباباران ده‌که‌ن، ئه‌وه‌ش واتای ئه‌وه‌یه‌ که‌ پێمانخۆشبێ و ناخۆشبی تورکیا ده‌توانێ تاڕاده‌یه‌ک ڕێگا له‌ تموحو داخوازیه‌کانی کوردان له‌ عێراق بگرێ. له‌ ئه‌نجامدا بۆمان ده‌رده‌که‌وێ که‌ هه‌رێمی کوردستان له‌ هه‌ڵومه‌رجێکی وادا ناتوانێ سیاسه‌تێکی ته‌واو سه‌ربه‌خۆ و دوور له‌ کاریگه‌ریه‌کانی ده‌ره‌وه‌ به‌تایبه‌تی وڵاتانی جیران په‌یڕه‌و بکات، نه‌ک ته‌نیا کورد فه‌رمو ته‌ماشابکه‌ ئه‌مریکاش ناتوانێ له‌مه‌ودوا له‌ ڕۆژهه‌ڵاتی ناوه‌ڕاستدا به‌ته‌نیا و تاکڕه‌وانه‌ هه‌نگاو بنێ، چۆن هه‌موو لایه‌نه‌کان ناچاری سازشن له‌گه‌ڵ یه‌کتری، کوردیش به‌هه‌مان شێوه‌ ناچاری جۆره‌ سازشێک، به‌ڵام ئه‌وه‌ به‌واتای ئه‌وه‌ نایێ، هه‌موو لایه‌نه‌کان هه‌ڕه‌شه‌ بکه‌ن و تۆش له‌ژێر ناوی دیبلۆماسی، ئاشتی و سازشدا به‌رده‌وام وه‌کو سواڵکه‌ر له‌ده‌وری ئه‌و لایه‌نانه‌دا بێی و بچی. به‌داخه‌وه‌ تا ئێستا سیاسه‌تی کورد له‌ به‌رانبه‌ر ئه‌مریکا و حکومه‌تی عیراقدا وابوه‌، هه‌موومان ده‌بینین که‌ سوننیه‌کان، ڕه‌وتی سه‌در و گروپه‌ تورکمه‌نه‌کان به‌رده‌وام له‌ڕێگای گوشاره‌وه‌ داخوازیه‌کانی خۆیان به‌جێ دێنن، که‌ هیچ کامێک له‌و گروپانه‌ به‌قه‌د کورد هێزی له‌ناو حکومه‌تی به‌غدا دا نیه‌، کورد کۆڵه‌که‌ی ستونی حکومه‌تی مالیکیه‌، به‌ڵام تا ئێستاش ئه‌و حکومه‌ته‌ سه‌رباری ئه‌وه‌ی له‌ چاو حکومه‌ته‌کانی پێشو هه‌ندێک هه‌نگاویشی نابێ، ڕێگره‌ له‌ جێبه‌جێکردنی یاسای نه‌وت، وه‌کو پێویست کار بۆ رێفراندۆمی شاری که‌رکوک ناکات و هه‌وڵی که‌مکردنه‌وه‌ی هێزه‌کانی پێشمه‌رگه‌و لاوازکردنی ده‌دات، به‌ڵام کورد هیچ جار کارتی سوری نیشانی ئه‌و حکومه‌ته‌ له‌رزۆکو لاوازه‌ نه‌دا، کورد هیچ کات خۆی ڕوبه‌ڕوی شیعه‌کان نه‌کردۆته‌وه‌ و به‌رده‌وام هاوکاری کردون و په‌یمانی له‌گه‌ڵدا به‌ستون بۆ پێکهێنانی حکومه‌ت، کورد وه‌کو شیعه‌کان هیچ کات هه‌وڵی په‌راوێزکردنی سوننیه‌کانی نه‌داوه‌و به‌رده‌وام کاری کردوه‌ بۆ گه‌ڕانه‌وه‌ی سوننه‌کان بۆ ناو ده‌سته‌ڵات و هه‌وڵی دابینکردنی که‌شوهه‌وایه‌کی یه‌کسانی داوه‌ تاکو براعه‌ره‌به‌ سوننیه‌کان بتوانن به‌ ئاسانی بێنه‌ ناو پرۆسه‌ی سیاسی عێراقدا، به‌ڵام سه‌رباری ئه‌وه‌ ده‌بینین له‌ په‌رله‌مانی عێراقدا شیعه‌و سوننه‌ پشتیان داوه‌ته‌ پشتی یه‌کو دژ به‌و به‌ندانه‌ ڕاده‌وه‌ستن که‌کورده‌کان به‌ مافی خۆیان ده‌زانن. ئه‌وه‌ جگه‌ له‌وه‌ی به‌پێی واقیعی سیاسی ڕۆژهه‌ڵاتی ناوه‌ڕاست کارێکی هه‌ڵه‌یه‌ له‌ هه‌مان کاتدا گومانیش له‌ لایه‌ن هاوڵاتیان دروست ده‌کات. 
ئه‌و سیاسه‌ته‌ نوێیه‌ی ئه‌مریکا و سه‌رله‌نوێ ڕێککه‌وتنی له‌گه‌ڵ تورکیا له‌گه‌ڵ ئه‌و کێشانه‌ی ناوخۆی عێراق و هه‌ڵویستی لایه‌نه‌کاندا، هیوایه‌ک به‌ تورکیا و وڵاتانی دراوسێ ده‌دات تاکو چاوه‌ڕوانی ئه‌وه‌بن کورد ده‌ست له‌ که‌رکوک هه‌ڵگرێ. 
له‌ ئه‌نجامدا ده‌توانین بڵێین له‌گه‌ڵ سه‌ردانی سه‌رۆک وه‌زیرانی تورکیا له‌ کۆتایی ساڵی 2007 و بۆ ئه‌مریکا ده‌ستپێکردنی ئۆپه‌راسیۆنی سه‌ربازی تورکیا له‌ناو خاکی هه‌رێم و پاشان سه‌ردانی سه‌رۆک کۆماری عێراق جه‌لال تاڵه‌بانی قۆناغێکی نوێ له‌ په‌یوه‌ندیه‌کانی کورد و تورک ده‌ستی پێکردوه‌. لێره‌دا سه‌رکه‌وتنی ئه‌و دوو لایه‌نه‌ به‌چه‌ند مه‌رجێک و هه‌نگاوێک به‌ستراوه‌یه‌، وه‌ ئه‌و هاوکارییه‌ی تورکیا و ئه‌مریکا تا که‌ی تا چه‌ند به‌رده‌وام ده‌بێ کاریگه‌ری له‌سه‌ر ئه‌نجامی دوایی ئه‌و فیناله‌ ده‌بێ. 

چۆنیه‌تی مامه‌ڵه‌کردنی هه‌رێم له‌گه‌ڵ داخوازیه‌کانی تورکیا ده‌رباره‌ی کێشه‌ی کوری باکور خاڵێکی زۆر هه‌ستیاره‌، داخوازیه‌کانی تورکیا له‌و بواره‌یه‌وه‌ وه‌ک شه‌ڕکردنی هه‌رێم دژ به‌ پکک مه‌ترسیداره‌، ده‌بێ کوردانی باشور نه‌ک له‌سه‌ر ئاستی په‌یوه‌ندی دیبلۆماسی به‌ڵکو له‌سه‌ر ئاستی نێوده‌وڵه‌تیش کارێک بکه‌ن که‌ تورکیا چیدیکه‌ هه‌وڵ نه‌دات کێشه‌ی پکک له‌ ڕێگای خه‌ڵکانی دیکه‌ چاره‌سه‌ر بکات.

خاڵێکی دیکه‌ی هه‌ستیار ته‌دبیری حکومه‌تی عێراقه‌ له‌ سنوری کوردستانی باشور-باکور، ئایا ئه‌و هێزانه‌ ڕاسته‌وخۆ سه‌ربه‌ حکه‌مه‌تی ناوه‌ندی ده‌بن یان هه‌رێم؟ جگه‌ له‌ ڕه‌واندنه‌وه‌ی گومانی تورکیا هیچ سیناریۆو پلانێکی دیکه‌ له‌پشت به‌جێکردنی هێزی سه‌ربازی عێراق له‌ سنوری هه‌رێم و باکوری کوردستان هه‌یه‌ یان نا؟ ده‌بێ لێکۆڵینه‌وه‌ی باشتری له‌سه‌ر بکرێ. 

